
þar sem starfrækt er stærsta smiðja landsins á 

sínu sviði. Á árinu var stofnað til nýrrar stoðar 

hér á Keldnaholti, Frumgerðarinnar, í samvinnu 

við frumkvöðlafyrirtækið Reon.

Frumgerðin er fyrir frumkvöðla, skapandi 

einstaklinga, iðnhönnuði og þá sem þurfa að 

gera nákvæmar frumgerðir vegna vöruþróunar 

eða hönnunar, án mikils til_kostnaðar. Með 

vandaðri frumgerð má hraða ferli nýsköpunar 

frá hugmynd til prófana, í fjármögnun og 

framleiðslu og að lokum á markað. 

Hið stóra samhengi í starfi okkar er staðfest 

með leiðsögn í Framtíðarsetri Íslands og 

Klasasetri Íslands þar sem samvinna er milli 

háskóla og stofnana, ásamt beinni aðild 

okkar að nokkrum klösum. Í því sambandi vil 

ég nefna að dr. Guðbjörg Hrönn Óskarsdóttir 

efnaverkfræðingur okkar er framkvæmdastjóri 

íslenska álklasans. Þar er á ferðinni 

þekkingarsamvinna sem nær til allra þeirra 

fyrirtækja er koma að álvinnslu og úrvinnslu 

hér á landi. Nýlega var fyrsta vistvæna álið 

framleitt á Keldnaholti í samvinnu við fyrirtæki 

Jóns Hjaltalíns Magnússonar verkfræðings.

Á árinu 2017 var lokið endurskoðun á 

skipulagi Nýsköpunarmiðstöðvar og var þá 

bætt við sérstöku alþjóðasviði sem Berglind 

Hallgrímsdóttir stýrir. Karl Friðriksson tekur 

við starfi Impru sem nú er nefnd Frumkvöðlar 

og fyrirtæki. Okkur er ljósara en áður 

mikilvægi samvinnu við erlendar stofnanir 

og fyrirtæki ásamt stóraukinni sókn í erlenda 

rannsóknarsjóði í samvinnu við íslenskt 

atvinnulíf.

Árið 2017 markaði tímamót í sögu 

Nýsköpunarmiðstöðvar Íslands. Stofnunin 

var að hefja annan áratug í starfsemi sinni. 

Þroskamerkin voru mörg og margt hafði lærst 

á upphafsárum.

Í tækniþróun er leið hugmyndar frá 

grunnrannsókn til nýtanlegrar tækni á 

markaði skilgreind á svokölluðum TRL-kvarða, 

„Technological Readiness Level“. Á þessum 

kvarða er Nýsköpunarmiðstöð stödd á bilinu 

sem brúar hugmynd og vöru; ekki sem 

grunnrannsóknastofnun, heldur sem aðili 

sem styður við hugmynd á leiðinni frá prófun 

í raunumhverfi til fullkominnar vöru eða 

þjónustu á markaði.

Í þessum anda þáðum við boð ráðgjafanefndar 

bresku ríkisstjórnarinnar um að heimsækja 

breska nýsköpunarkerfið og kynna okkur 

ýmsar lausnir þess ásamt að ræða samvinnu 

framtíðarinnar sem heimamenn helguðu 

Brexit. Þetta var viss heiður fyrir Ísland og hefur 

nú þegar fært miðstöðinni aðild að risastórum 

verkefnum þar sem þekking Íslendinga á 

tæringu í jarðhitaumhverfi er í miðdepli.

Fastur og vaxandi liður í starfinu hefur falist í 

rekstri frumkvöðlasetra. Mjög jákvæð niður-

staða fékkst úr úttekt sem var gerð á setrunum 

fyrir þremur árum. Í nýrri úttekt á árangri 

fyrirtækja á frumkvöðlasetrum var komist 

að því að meðal 30 stærstu fyrirtækjanna á 

frumkvöðlasetrum NMÍ hefur veltan reynst um 

tíu milljarðar kr.  á ári og náð til um 300 manns. 

Stóriðja þekkingarinnar sannar þar gildi sitt.

Á árinu var góður gangur í sprotafyrirtækjum 

sem tengjast okkur. Ég vil nefna þar fyrst DTE hf. 

sem haslar sér völl á sviði greiningar á innihaldi 

áls með aðferð sem sýnir strax innihaldið án 

flókinnar efnagreiningar á stofu – við það 

að lýsa leysiljósi á yfirborð álsins. Aðferðin 

boðar byltingu í greinitækni. Sveinn Hinrik 

Guðmundsson og Karl Ágúst Matthíasson eru 

frumkvöðlar en hafa notið eðlisverkfræði dr. 

Kristjáns Leóssonar, forstöðumanns við NMÍ.

Undirritaður hefur verið samningur við 

Elkem á Grundartanga sem fól í sér stofnun 

rannsóknarstöðu sem kostuð er af fyrirtækinu 

við NMÍ. Sunna Wallevik er fyrsti sérfræðingur 

í þessari stöðu. Hún hefur, auk fjölbreyttra 

sjálfstæðra verkefna, unnið að gerð nýs forms 

á hráefni verksmiðjunnar sem felur í sér minni 

umhverfisáhrif.

Næst skal nefna fyrirtækið Atmonia sem vinnur 

að aðferð til að framleiða ammoníak með 

nýjum efnahvötum og er afrakstur hugmyndar 

Egils Skúlasonar, prófessors við HÍ, og samvinnu 

hans og dr. Helgu Daggar Flosadóttur við NMÍ.

Fjórða iðnbyltingin sem undirritaður hóf máls 

á strax á upphafsárum NMÍ á alltaf drjúgan 

þátt í boðskapnum. Fab Lab smiðjurnar um allt 

land bera vitni um áherslurnar á þessu sviði. 

Nýlega undirrituðu Nýsköpunarmiðstöð og 

Reykjavíkurborg samning um rekstur Fab Lab 

Reykjavíkur í Fjölbrautarskólanum í Breiðholti 

Ávarp forstjóra
Þorsteinn Ingi Sigfússon

Hlutverk, starfsemi og kjarnagildi

Nýsköpunarmiðstöð Íslands gegnir víðtæku 

hlutverki í stuðningi við frumkvöðla og fyrir-

tæki  og samstarf varðandi tæknirannsóknir, 

margvíslegt þróunarstarf, umhverfisvöktun o.fl. 

Hlutverk Nýsköpunarmiðstöðvar Íslands er 

skilgreint í lögum nr. 75/2007 um opinberan 

stuðning við tæknirannsóknir, nýsköpun 

og atvinnuþróun. Þar kemur m.a. fram að 

miðstöðin skuli „styrkja samkeppnisstöðu 

íslensks atvinnulífs og auka lífsgæði í landinu“.

Í þessu felst m.a. að: 

• Miðla þekkingu og veita 
stuðningsþjónustu fyrir frumkvöðla, 
sprota- og nýsköpunarfyrirtæki

• Stunda tæknirannsóknir, þróun, 
greiningar, prófanir, mælingar og vottanir

Nýsköpunarmiðstöð Íslands skal enn fremur 

annast önnur stjórnsýsluverkefni, sem 

stofnuninni eru falin samkvæmt lögum, 

stjórnvaldsfyrirmælum eða ákvörðun ráðherra. 

Starfseminni er ætlað að taka mið af stefnu 

Vísinda- og tækniráðs.

Stefna Nýsköpunarmiðstöðvar Íslands skiptist í 

þrennt:

• Stefna á sviði rannsókna, þróunar og 
tækni

• Stefna á sviði stuðnings við frumkvöðla 
og fyrirtæki

• Stefna á sviði samkeppnishæfni fyrirtækja 
og lífsgæða 

Starfsumhverfið tekur stöðugum breytingum 

og því er mikilvægt að starfsemi og stefna 

miðstöðvarinnar taki mið af því og sé 

endurskoðuð reglulega. 

Framtíðarsýn 
Nýsköpunarmiðstöðvar

Nýsköpunarmiðstöð Íslands:

• Starfrækir sterkar rannsóknareiningar 
í samvinnu við íslenskt atvinnulíf og 
háskóla með aðkomu framsækinna 
alþjóðlegra fyrirtækja og stofnana ásamt 
virkri þátttöku í klasastarfi 

• Þróar, mótar og starfrækir framúrskarandi 
stuðningsverkefni og þjónustu fyrir 
frumkvöðla og fyrirtæki, með öflugum 
alþjóðatengslum og með rekstri 
frumkvöðlasetra og tæknigarða í 
samvinnu við valda aðila um land allt

• Er eftirsóttur og farsæll samstarfsaðili 
fyrirtækja og háskóla vegna 
yfirburðaþekkingar á völdum sérsviðum

• Styður faglega við frumkvöðla, fyrirtæki 
og íslenskt atvinnulíf

• Hefur í öndvegi áhersluna um 
samfélagslega ábyrgð og vistvænar 
lausnir

• Er eftirsóttur vinnustaður sem byggir á vel 
menntuðu og metnaðarfullu starfsfólki 
með sérfræðiþekkingu sem skapar gott 
orðspor

Starfsemin skiptist í tvö 
kjarnasvið

Öll starfsemi Nýsköpunarmiðstöðvar Íslands 

(sjá skipurit) er skilgreind undir tveimur 

kjarnasviðum, sem eru:

• Þjónusta við sprota- og 
nýsköpunarfyrirtæki

• Íslenskar tæknirannsóknir

Forstjóri Nýsköpunarmiðstöðvar Íslands er 

Þorsteinn Ingi Sigfússon og framkvæmdastjóri 

er Sigríður Ingvarsdóttir. Vettvangur samráðs 

stjórnenda er framkvæmdaráð, sem fundar 

reglulega og í framhaldi þeirra funda 

eru ávallt haldnir starfsmannafundir, þar 

sem upplýsingum um einstaka verkefni, 

mannauðsmál, rekstur o.fl. er komið á framfæri.

Stjórn og skipulag Nýsköpunarmiðstöðvar Íslands

Efnis-, líf- og 
orkutækni

Mannauðs- og 
markaðsstofa

Alþjóðasvið

Framkvæmdastjóri

Íslenskar 
tæknirannsóknir

Þjónusta við sprota- 
og nýsköpunarfyrirtæki

Forstjóri

Ráðherra

Ráðgjafaráð

Rannsóknarstofa 
byggingar- 
iðnaðarins

Frumkvöðlar 
og fyrirtæki

Efnagreiningar

Skipurit Nýsköpunarmiðstöðvar Íslands 2018

http://o.fl/

Viðskiptahugmyndasamkeppnin Gulleggið 

var haldin síðastliðið haust í ellefta sinn. 

Icelandic Startups stendur fyrir keppninni 

en hún er fjármögnuð af fyrirtækjum sem 

mörg hver rekja gott gengi sitt til nýsköpunar 

og þróunarstarfs, fyrirtækjum sem skilja 

þörfina og ágóðann af slíku starfi. Síðastliðið 

haust tók Atmonia ehf. þátt í Gullegginu þar 

sem við kynntum hugmyndina um þróun 

smáskalaáburðarframleiðslu. Atmonia ferlið 

mun gera bændum kleift að framleiða sinn 

eigin köfnunarefnisáburð á staðnum úr lofti, 

vatni og rafmagni og tengja framleiðsluna 

beint við úðakerfi til þess að lágmarka 

vinnuframlag bænda við kaup, innflutning og 

dreifingu áburðar. 

Hörð samkeppni

Í þetta skipti voru 82 viðskiptahugmyndir 

sendar inn í Gulleggið og af þeim komust 

tíu hugmyndir í úrslit. Hugmyndirnar voru 

fjölbreyttar og áhugaverðar, allar mjög 

vandaðar og margar hverjar þegar farnar 

að líta dagsins ljós sem frumgerðir að 

vörum. Samkeppnin var hörð, og því voru 

aðstandendur Atmonia einstaklega ánægðir 

með að hreppa sigurverðlaunin sjálf sem 

og verðlaun frá Íslandsstofu til erlendrar 

markaðsáætlunargerðar. 

Þátttaka í Gullegginu veitir viðskipta- 

hugmyndum byr undir báða vængi með 

leiðsögn og aðstoð, möguleika á að kynnast 

fleiri frumkvöðlum og mynda teymi sem geta 

komið hugmyndum í framkvæmd. Einnig tengir 

Gulleggið frumkvöðla beint við atvinnulífið 

og fjöldann allan af íslenskum fjárfestum 

sem þekkja gæðastimpil Gulleggsins. Við hjá 

Atmonia erum ánægð með að hafa tekið þátt 

í Gullegginu og þakklát fyrir alla þá athygli 

sem viðskiptahugmynd okkar hefur fengið í 

kjölfarið. 

Velgengni í Gullegginu
Helga Dögg Flosadóttir

Brautargengi er sérsniðið námskeið fyrir 

athafnakonur með viðskiptahugmynd sem 

þær vilja hrinda í framkvæmd. Þátttakendur 

koma inn með ákveðna hugmynd sem þær 

vinna með á námskeiðstímanum. Farið er í 

gegnum vinnu með viðskiptahugmyndina, 

fyrirtækið og stefnumótun og mikilvægi 

viðskiptaáætlana og fjárhagsáætlunargerðar. 

Rætt er um vöruna eða þjónustuna sem verður 

til í fyrirtækinu og þróun á henni, auk markaðs- 

og starfsmannamála.

Markmið námskeiðsins er að þátttakendur 

öðlist þekkingu á grundvallaratriðum við 

stofnun fyrirtækis og fái hagnýta þekkingu 

á þeim þáttum sem lúta að fyrirtækjarekstri. 

Kennslan er í formi fyrirlestra, verkefnavinnu 

og heimavinnu og þátttakendur fá 

einnig handleiðslu hjá sérfræðingum 

Nýsköpunarmiðstöðvar Íslands. Í lok námskeiðs 

hafa þátttakendur í höndum heildstæða 

viðskiptaáætlun sem þeir hafa fengið þjálfun í 

að kynna fyrir fjárfestum.  

Hátt í þrettán hundruð konur hafa lokið 

Brautargengisnámi síðan fyrst var farið að 

kenna það árið 1996. Rúmur helmingur hefur 

stofnað fyrirtæki í kjölfarið og telur námskeiðið 

hafa ráðið úrslitum um stofnun þeirra. Áhrif 

námskeiðsins liggja víðar en í stofnun fyrirtækja 

en þær konur sem ekki hafa stofnað eigið 

fyrirtæki að námskeiði loknu hafa gjarnan leitað 

í frekara nám eða eflt stöðu sína á vinnumarkaði 

með einum eða öðrum hætti. Á þeim tíma sem 

liðinn er frá fyrsta Brautargengisnámskeiðinu 

hefur hlutfall kvenna sem meirihlutaeigenda 

fyrirtækja risið hægt og rólega upp fyrir tuttugu 

prósentin, en ennþá er langt frá því að jöfnuður 

ríki með kynjunum að þessu leyti. Störf sem 

skapast af Brautargengi skipta þúsundum, 

fjölbreytt störf þar sem frumkvöðlakrafturinn 

er virkjaður til að búa til verðmæti. 

Nýjung í Brautargengi

Haustið 2017 var haldið námskeið að 

fyrirmynd Brautargengis fyrir erlendar konur 

sem sest hafa að á Íslandi. Námskeiðið var 

styrkt af Þróunarsjóði innflytjendamála 

og samstarfsaðilar Nýsköpunarmiðstöðvar 

voru Vinnumálastofnun og W.O.M.E.N in 

Iceland sem eru samtök kvenna af erlendum 

uppruna. Markmiðið með námskeiðinu var að 

styðja konurnar við stofnun og rekstur eigin 

fyrirtækis á Íslandi. Þannig eigi þær fleiri kosti 

á vinnumarkaði og geti nýtt hæfileika sína og 

reynslu betur. 

Mikilvægt er að opna aðgengi þessa hóps 

kvenna að þjónustu og upplýsingum, því ekki er 

alltaf auðvelt fyrir fólk sem flyst hingað til lands 

að nálgast upplýsingar sem eru nauðsynlegar 

til að stofna hér fyrirtæki. Námskeiðið var haldið 

að öllu leyti eins og Brautargengisnámskeiðin 

nema kennsla fór fram á ensku. Alls tóku 22 

konur frá 21 landi þátt í námskeiðinu sem 

heppnaðist afar vel og greinilegt er að þörf er 

á að halda slíkt námskeið aftur því færri komust 

að en vildu.

Brautargengi
Elín Gróa Karlsdóttir

Nýsköpunarmiðstöð er þátttakandi í tveimur 

stórum rannsóknarverkefnum á sviði jarð-

hitanýtingar og efnistækni, GEO-COAT og 

MEET, sem hleypt verður af stokkunum á árinu 

2018. Verkefnin eru styrkt af rannsóknaáætlun 

Evrópusambandsins, Horizon 2020, og munu 

þau bæði standa í þrjú ár. 

GEO-COAT

Breska rannsóknastofnunin TWI (The Welding 

Institute) stýrir GEO-COAT-verkefninu en það 

snýr að þróun tæringarþolinna húða fyrir 

jarðhitaumhverfi. Aðstæður í jarðhitaumhverfi 

geta verið mjög tærandi þar sem saman koma 

hár hiti og þrýstingur auk uppleystra efna 

eins og koltvísýrings og brennisteinsvetnis. 

Með aukinni áherslu á djúpborun munu 

slík tæringarvandamál aukast enn frekar. Í 

verkefninu munu aðilar frá Bretlandi, Noregi 

og Rúmeníu, auk íslensku þátttakendanna 

NMÍ, Háskóla Íslands, Orkuveitu Reykjavíkur 

og Gerosion ehf., taka höndum saman til að 

þróa flóknar málmblöndur og málm-keramik-

blöndur fyrir stálhúðun. Efnin verða prófuð 

við raunaðstæður með því m.a. að húða 

túrbínublöð jarðhitahverfla í Hellisheiðarvirkjun 

með það fyrir augum að auka nýtni og minnka 

viðhaldsþörf. Heildarkostnaður verkefnisins er 

um 5 milljónir evra.

MEET - verkefnið

MEET-verkefninu er stýrt af ÉS-Géothermie í 

Frakklandi en í því taka þátt 14 aðrir aðilar frá 

Frakklandi, Þýskalandi, Belgíu og Króatíu auk 

Nýsköpunarmiðstöðvar Íslands. Tilgangur 

MEET-verkefnisins er að auka jarðhitanýtingu 

í Evrópu, m.a. með niðurdælingu í gamlar 

olíuborholur og með nýtingu og örvun 

annarra lághitakerfa. Innan verkefnisins 

verður leitað leiða til að lækka kostnað við 

rafmagnsframleiðslu á slíkum lághitasvæðum. 

Nýtni rafmagnsframleiðslu minnkar óhjá-

kvæmilega með lækkandi hitastigi en 

lághitasvæði eru á hinn bóginn mun algengari 

í Evrópu en háhitasvæði. Á Íslandi hefur verið 

áætlað að um 44 MW af raforku megi vinna 

úr meðalheitum (100-200°C) borholum 

sem þegar eru til staðar en eru ekki nýttar 

til rafmagnsframleiðslu í dag. Gerðar verða 

tilraunir með rafmagnsframleiðslu á slíkum 

svæðum hér á landi og kostir og gallar 

aðferðafræðinnar metnir. Heildarumfang 

MEET-verkefnisins er um 10 milljónir evra.

Til að sinna þessum rannsóknum og öðrum 

tengdum verkefnum mun Nýsköpunarmiðstöð 

stofna sérstakt rannsóknasetur í efnisfræði fyrir 

jarðhitanýtingu, undir stjórn Kolbrúnar Rögnu 

Ragnarsdóttur.

Öflug rannsóknarverkefni í jarðhita
Kolbrún R. Ragnarsdóttir og Kristján Leósson

Umhverfisstefna Nýsköpunarmiðstöðvar Íslands  

leggur áherslu á að hafa jákvæð áhrif á 

umhverfið með starfsemi sinni og hvetur 

hvern starfsmann til hins sama, hvar sem hann 

er staddur á vegum Nýsköpunarmiðstöðvar 

en einnig í daglegu lífi utan vinnutíma. 

Umhverfisstefnu Nýsköpunarmiðstöðvar 

Íslands gætir í daglegum rekstri, við framgang, 

þróun og prófun á nýrri umhverfisvænni 

tækni og umhverfisvænum ferlum. Einnig 

við innleiðingu og þróun nýrra aðferða til að 

meta umhverfisáhrif mannlegra framkvæmda 

í innkaupum, vali á birgjum, ásamt förgun og 

endurnýtingu úrgangs frá starfseminni. En 

gerðar eru kröfur til birgja að þeir uppfylli staðla 

og viðmið á sviði umhverfismála og lýðheilsu.  

Nýsköpunarmiðstöð Íslands vill vera þekkt fyrir 

ábyrga stjórnun umhverfismála. Þetta er gert 

með því að:

•  Leggja áherslu á nýsköpun, rannsóknir 
og þróun á nýrri tækni og ferlum, sem 
minnka álag á umhverfið í samstarfi 
við íslenskt og erlent atvinnulíf og 
rannsóknaraðila

•  Stuðla að stöðugum umbótum 
á sviði umhverfismála og birta 
upplýsingar þar að lútandi í ársskýrslu 
Nýsköpunarmiðstöðvar Íslands

•  Taka tillit til umhverfisáhrifa við rekstur, 
innkaup á aðföngum og förgun úrgangs

• Vinna að því að gera Nýsköpunarmiðstöð 
Íslands að CO2 hlutlausri stofnun

• Allir starfsmenn séu meðvitaðir um áhrif 
starfseminnar á umhverfið og leitist við 
að lágmarka þau

• Halda námskeið og taka frumkvæði 
að þátttöku starfsmanna í vistvænum 
verkefnum með fjölskyldum sínum

• Framfylgja viðeigandi lögum og 
reglugerðum á sviði umhverfismála

Umhverfismarkmið Nýsköpunarmiðstöðvar 

Íslands eru yfirfarin og uppfærð árlega.

Samfélags- og umhverfismál 
eru okkar mál
Karl Friðriksson og Eiríkur Þorsteinsson

Fyrir rúmum fjórum árum upphófst ævintýri 

í Breiðholtinu. Nýsköpunarmiðstöð Íslands, 

Reykjavíkurborg og Fjölbrautaskólinn í 

Breiðholti bundust fastmælum um að setja á fót 

og starfrækja þar stafræna frumgerðasmiðju, 

Fab Lab. Fab Lab Reykjavík var opnað þann 

24. janúar 2014 í Eddufelli, húsnæði sem 

Reykjavíkurborg hafði leigt, standsett og búið 

sérhæfðum tækjum.

Frá upphafi ríkti mikill metnaður um starf 

Fab Lab Reykjavíkur. Nýsköpunarmiðstöð réð 

sérfræðing frá Hollandi, Bas Withagen, til að 

stýra smiðjunni og miðla af ríkri þekkingu 

hvernig best mætti nýta tækjabúnaðinn í 

nýsköpun og til að þróa tæknilausnir. Við hlið 

hans starfaði reyndur kennari úr FB og brátt 

bættust fleiri í hópinn. Almenningur byrjaði 

að venja komur sínar í smiðjuna sem opin 

var öllum. Börn og fullorðnir í Breiðholtinu 

urðu daglegir gestir og starfsfólk smiðjunnar 

skynjaði bæði áhuga og forvitni. 

Ýmsar sögur voru sagðar af þessum skrýtna 

stað, þangað sem fólk gat komið og leikið sér 

og lært á dýr tæki, án þess að þurfa að greiða 

krónu fyrir. Hugmyndafræði Fab Lab smiðjanna 

um heim allan er nefnilega að gera stafræna 

framleiðslutækni aðgengilega venjulegu fólki. 

Þannig opnast möguleikar á því að fleiri fari 

að skapa. Sköpunarkraftur og áræði fer ekki í 

manngreinarálit – allir skulu fá sömu tækifærin.

Tækninördar og frumkvöðlar

Háskólanemar í tækni- og listgreinum 

voru fljótir að uppgötva smiðjuna og nýta 

aðstöðuna í að leysa tilraunakennd verkefni. 

Fljótlega hafði Fab Lab smiðjan einnig áunnið 

sér sess meðal tækninörda sem fengu þar 

góða hjálp og voru ávallt velkomnir til að þreifa 

sig áfram og prófa nýja hluti. Fab Lab ræktar 

þjónustu við sérfræðinga og frumkvöðla með 

því að veita einstaklingsbundna ráðgjöf um 

tæknilausnir og halda hálfs árs námskeið í Fab 

Academy, sem stýrt er frá MIT-háskólanum í 

Bandaríkjunum. 

Starfsemi Fab Lab Reykjavíkur hefur þróast 

töluvert á þessum árum. Miklu skiptir að 

kennarar kunni vel á tækin, því þeir miðla 

færninni til nemenda. Sjónum hefur verið 

beint að áhugasömum kennurum í Breiðholti 

og víðar sem sækja námskeið í smiðjunni 

til að verða sjálfbjarga er þeir mæta með 

nemendahópa sína í Fab Lab. Nokkrir kennarar 

í FB eru orðnir flinkir í Fab Lab, bæði þeir sem 

kenna Fab Lab áfanga og aðrir sem nýta 

smiðjuna til verkefnavinnu í námsgreinum 

eins og textílgreinum, smíði, rafvirkjun, 

myndlist, grafískri hönnun o.fl. Smiðjan verður 

skurðpunktur ólíkra námsgreina, aðferða og 

nálgana – en suðupottur sköpunar kraumar 

einatt best þegar blandan er auðug. 

Glæsilegt húsnæði Fab Lab í FB

Sumarið 2016 var Fab Lab flutt úr Eddufellinu 

inn á fyrstu hæð í FB. Húsnæðið var hannað 

með þarfir smiðjunnar í huga og gert er ráð 

fyrir að margir geti verið að sinna skapandi 

starfi í smiðjunni á sama tíma. Þannig myndar 

skólinn ákveðna kjölfestu fyrir lifandi starfsemi, 

um leið og hægt er að nýta aðstöðuna í þágu 

fjölmargra ytri aðila: skólahópa úr grunn- 

og framhaldsskólum, frumkvöðla sem eru 

einyrkjar eða koma frá fyrirtækjum, kennara og 

almennings.

Það eru forréttindi að fá að taka þátt 

í þessu samfélagslega tækniævintýri. 

Forstjóra Nýsköpunarmiðstöðvar Íslands og 

borgarstjóranum í Reykjavík vil ég þakka 

einstaka framsýni og frábært samstarf. Með 

nýjum samningi til þriggja ára er búið að 

tryggja framhald á blómlegri starfsemi Fab Lab 

Reykjavíkur. Fjórða iðnbyltingin siglir góðum 

byr inn í Breiðholtið!

Fab Lab Reykjavík – hjarta sköpunar í borginni
Guðrún Hrefna Guðmundsdóttir, skólameistari FB

http://o.fl/

Svipmyndir frá liðnu ári

Á undanförnum 20 árum hafa orðið verulegar 

breytingar á mælingum á andrúmslofti 

hérlendis. Heildarfjöldi mælistöðva sem 

ætlað er að mæli loftgæði er orðinn um 30. 

Stöðvarnar eru misvel búnar, sumar mæla 

einungis einn eða örfáa mengunarþætti en 

aðrar allt að sex til átta þáttum auk mælinga 

á veðri og vindi. Þá eru flest tækin nú ætluð 

til símælinga og gögn úr þeim aðgengileg 

á netinu jafnóðum. Algengir mæliþættir 

sem fylgst er með í borgarumhverfi eru t.d. 

svifryk, brennisteinstvíoxíð, brennisteinsvetni, 

kolmónoxíð og nituroxíð í lofti og getur 

almenningur nálgast niðurstöður loftmælinga 

og fengið upplýsingar um loftgæði í sínu 

umhverfi.  

Það er gott að þekkja til þeirra þátta sem mest 

áhrif hafa á þessar mælingar og hvaða þýðingu 

þeir hafa. Mikilvægt atriði er staðsetning 

stöðvarinnar. Æskilegt er að stöðin gagnist 

sem flestum íbúum á nærliggjandi svæði og 

að áhrifasvæði stöðvarinnar sé sem mest. Það 

merkir að við verðum að gera okkur grein fyrir 

hver sé algengasta vindátt og hvar líklegar 

mengunaruppsprettur liggi. Ef verksmiðja 

er nálægt bæjarfélagi þá yrði leitast við að 

staðsetja mælistöð milli bæjar og verksmiðju. Ef 

hægt er að staðsetja stöðina þannig að hún sé 

jafnframt í algengri vindátt frá uppsprettunni 

þá næst möguleiki á að mæla líklega mestu 

eða hæstu mengun sem búast má við.  Þetta 

þýðir að ákveðnum öryggissjónarmiðum er 

fylgt og stöðvar eru gjarnan hafðar þar sem 

búast má við mikilli mengun. Æskilegt er að 

geta metið algengt mælisvið mengunar, áhrif 

á gróður og heilsufar. Betra er að landfræðileg 

lega sé heppileg, ekki séu miklar hæðir eða 

fyrirstöður sem flækja vindstreymi. Það er 

sjaldgæft að hægt sé að uppfylla öll æskileg 

skilyrði um staðarval með einni mælistöð. Því 

eru þær gjarnan hafðar tvær til þrjár á svipuðum 

slóðum og með því að skoða niðurstöður frá 

þeim öllum og veðurgögn um vindátt getum 

við myndað okkur skoðun á líklegri mengun í 

umhverfi okkar.

Sérhæfð þjónusta Efnagreininga

Algengast er að búnaðurinn skili 10 mín. 

meðaltali út á netið. Það gefur góða mynd 

af jafnvel skammvinnum mengunartoppum 

og með samþættingu mælinga á 

mengunarþáttum og vindáttum er hægt 

að gera sér góða grein fyrir uppsprettuátt 

mengunarinnar. Margar þessara stöðva 

eru settar niður beinlínis til að fylgjast með 

tilteknum mengunaruppsprettum. Þannig 

kostar stóriðja í landinu rúman tug sjálfvirkra 

stöðva þar sem fylgst er með þáttum eins og 

svifryki, brennisteinstvíoxíði og flúor í lofti. 

Svipaður fjöldi tengist jarðhitaiðnaði, þar sem 

fyrst og fremst er fylgst með brennisteinsvetni. 

Umhverfisstofnun og nokkur stærri bæjarfélög 

reka einnig mælistöðvar til mælinga á 

loftgæðum í þéttbýli. Stöðvarnar þurfa 

þjónustu af ýmsu tagi. Þó að búnaðurinn sé 

sjálfvirkur og gögnin birtist nánast samstundis 

á vefsíðu þá geta leynst í þeim gallar sem 

þarf að laga. Tæki sem ganga stöðugt þurfa 

töluvert viðhald og prófanir á réttri virkni. Það 

þarf að vinna úr gögnunum, meta og túlka. 

Efnagreiningar á Nýsköpunarmiðstöð hafa 

umsjón með fjölda slíkra stöðva og bjóða 

sérhæfða þjónustu á þessu sviði.

Andar þú að þér hreinu lofti?
Hermann Þórðarson

Á ráðstefnunni Arctic Circle sl. haust sá 

Nýsköpunarmiðstöð Íslands um sérstakan 

fund (e. Breakout session) þar sem sex aðilar 

fjölluðu um verkefni sem hvert um sig sneri að 

því að vinna að tæknilausnum til minnkunar 

kolefnisfótsporsins.

Þetta var kjörið tilefni til þess að kynna 

með hvaða hætti stofnunin fylgdi eftir 

hugmyndafræði sem forstjóri hafði boðað með 

ritinu „Grænkun íslensks atvinnulífs“ er kom út 

2014.

Fyrsta erindið var flutt af Kristjáni Leóssyni frá 

Efnis-, líf og orkutæknideild NMÍ. Hann fjallaði 

um hvernig ljósveiðar koma í stað veiða með 

nælonnetum í verkefninu þar sem þróuð 

hefur verið „botnvarpa“ sem byggir á notkun 

ljósgeisla sem virka á fisk líkt og net. Þeir geta 

smalað fiski án nokkurs viðnáms við sjóinn 

og þannig leitt til minni orkuþarfar og minni 

losunar á CO2. Tilraunir á Vestfjörðum, þar sem 

Hafró, Gunnvör og Fjarðanet koma að verki, 

hafa sýnt að aðferðin virkar mjög vel.

Annað erindið, sem Ívar Atlason frá Hitaveitu 

Suðurnesja var aðalhöfundur að, fjallaði um 

hvernig unnt er að hita bæjarfélag með varma 

frá Golfstraumnum með því að bora í gljúpt 

hraunið á Heimaey og sækja sjó sem síast undir 

eyna og er ýmist 5-7 gráður á Celsíus-kvarða 

eftir árstíðum.

Með varmadælutækni er unnt að hita þennan 

sjó í neysluhita varmaveitu. Í kaupbæti 

fæst kældur sjór sem unnt verður að nota í 

fiskvinnslu í landi. Sparnaður í raforku er um 

2/3 hlutar af heildarorkunotkun. Kolbrún Ragna 

Ragnarsdóttir flutti þetta erindi í fjarveru Ívars 

sem var erlendis. 

Næsta erindi var flutt af Sæmundi Þorsteinssyni 

frá Háskóla Íslands. Það fjallaði um rekstur 

farsímaloftneta í Þórsmörk í samvinnu NMÍ, 

Símans, BMJ Engineering og Útivistar. Þessi 

loftnet byggja á orku sem, ólíkt flestum slíkum 

kerfum utan rafneta, er græn – unnin með lítilli 

vatnsaflsvirkjun og sparar þannig hefðbundna 

dísilorku.

Í fjórða erindinu, sem flutt var af Birgi 

Jóhannessyni frá NMÍ, var fjallað um verkefni þar 

sem leitað er bestu lausna á að framleiða trefjar 

úr blágrýti með notkun endurnýjanlegrar orku. 

Slíkar trefjar eru spennandi lausn sem nýta má 

t.d. í steinsteypu og plasti. Í norrænu verkefni, 

þar sem íslensku aðilarnir ÍSOR, Íslenskur 

jarðefnaiðnaður og Háskólinn í Reykjavík 

komu að verki, voru kannaðir möguleikar á 

framleiðslu hér á landi og mögulegar námur 

skoðaðar á yfir eitt hundrað stöðum á landinu.

Enn var haldið áfram og kynnt verkefni, sem 

unnið var af dótturfyrirtæki NMÍ, XRG Power, 

og flutt af Mjöll Waldorff framkvæmdastjóra. 

Í þessu verkefni var sýnt fram á með 

frumsmíðuðum tækjum að unnt er að vinna 

rafmagn úr mjög litlum og lághita orkulindum 

með um aðeins 65 gráða hita á Celsíus. XRG 

Power er nú í samningaviðræðum við frönsk 

og evrópsk fyrirtæki á þessu sviði.

Síðast en ekki síst var erindi Ólafs Wallevik 

prófessors um „grænustu steypu í heimi“ þar 

sem lýst var steinsteypu sem leiðir til minnsta 

mögulega kolefnisfótspors. Þessi tækni hefur 

verið kynnt alþjóðlega og vakið mikla athygli. 

Hefðbundin steypa er völd að stórum hluta í 

kolefnisfótspori heimsins í dag.

Einn boðsaðili var á fundinum, þar sem flutt 

var erindi um CarbFix-verkefnið á Hellisheiði 

þar sem CO2 er dælt í vatnslausn niður í jörðina 

með það fyrir augum að binda það á ný í fast 

efni.

Líflegar fyrirspurnir urðu í salnum þar sem 

hvert sæti var fyllt og fundurinn þótti takast hið 

besta. Ástæða er til að þakka aðstandendum 

Arctic Circle fyrir að hafa boðið NMÍ að kynna 

verkefnin á ráðstefnunni.

Tæknilausnir til að minnka kolefnisfótspor
Þorsteinn Ingi Sigfússon

Arctic circle logo

Þau skipta hundruðum fyrirtækin sem 

hafa nýtt sér aðstöðu á frumkvöðlasetrum 

Nýsköpunarmiðstöðvar Íslands. Frumkvöðlarnir 

hafa komið þar inn, stofnað fyrirtæki sem hafa 

vaxið þar og dafnað, stundað rannsóknir og 

þróun, stefnt að háleitum markmiðum og haft 

áhrif á samfélagið hér á landi með ýmsum 

hætti. Þessi fyrirtæki sem hafa stigið sín fyrstu 

skref á frumkvöðlasetrunum eru fjölbreytt 

en eiga það öll sameiginlegt að byggja á 

hugviti og stunda nýsköpun. Þarna er t.d. um 

að ræða nýstárlega nýtingu afurða, hönnun, 

hugbúnaðargerð, ýmiss konar upplifun, 

lyfjaþróun, grænar lausnir og þróun á nýjum 

verkferlum og nýrri tækni. Þegar litið er í 

baksýnisspegilinn og rýnt í tölfræði og árangur 

þeirra fyrirtækja sem hafa verið á setrunum og 

útskrifast þaðan má glöggt sjá að þarna er um 

gríðarlega mikilvægan ávinning að ræða sem 

hefur áhrif á hagtölur landsins. 

Skoðum nánar tölfræði varðandi 30 

stærstu fyrirtækin sem hafa útskrifast af 

frumkvöðlasetrum NMÍ

• Velta 30 stærstu fyrirtækjanna árið 2016 
var tæpir 8 milljarðar króna

• Hjá þessum 30 fyrirtækjum eru um 400 
stöðugildi

• Þau hafa á sl.10 árum fengið styrki að 
upphæð 1,8 milljarða króna

• Fjárfestar hafa lagt í þessi fyrirtæki á sama 
tíma rúma 7 milljarða króna

• Fyrirtæki eru staðsett á frumkvöðlasetrum 
NMÍ að meðaltali í um 16 mánuði

• Kynjaskipting er jöfn í þessum  30 
fyrirtækjum.

Það er mjög ánægjulegt að í nýjum 

stjórnarsáttmála er kveðið á um að ríkisstjórnin 

muni vinna að því að skilyrði hér á landi 

fyrir frumkvöðla og sprotafyrirtæki verði 

framúrskarandi. Fyrir þjóðarbúið borgar 

sig klárlega að styðja vel við nýsköpun og 

frumkvöðlafyrirtæki. Með öflugri starfsemi 

sprotafyrirtækja aukast útflutningstekjur, 

fjölbreyttari atvinnustarfsemi verður til, 

sókn í erlent rannsóknarfé og styrkir úr 

erlendum sjóðum aukast, þetta skilar sér m.a. 

í meiri skatttekjum og betri samkeppnishæfni 

landsins. Með þessum fyrirtækjum er verið að 

skapa ný tækifæri fyrir fólk til atvinnu á Íslandi, 

auka verðmæti ýmissa hráefna og nýta hugvit 

landans. Það er staðreynd að þau verðmætu 

fyrirtæki sem byggja eingöngu á hugviti geta 

verið hvar sem er í heiminum og frumkvöðlar 

velja fyrirtækjum sínum staðsetningu þar sem 

umhverfið er hagfellt með tilliti til opinbers 

stuðnings og aðgangs að verðmætum 

starfskrafti, góðu og stöðugu rekstrarumhverfi 

og góðri aðstöðu. Stuðningur og aðstoð á 

fyrstu stigunum í fyrirtækjarekstri og þróun 

viðskiptahugmynda er lykilatriði.

Frumkvöðlasetrin 

Þau frumkvöðlasetur sem Nýsköpunarmiðstöð 

er með í rekstri í dag eru Kveikjan í Hafnarfirði, 

Verksmiðjan á Akureyri, Keldnaholt, Kím 

Medical Park og Setur skapandi greina við 

Hlemm. Auk þess er miðstöðin í samstarfi við 

Norðurlandaþjóðirnar og Íslandsstofu um 

rekstur setra í New York og Silicon Valley. Önnur 

samstarfssetur sem miðstöðin kemur að eru 

Íshúsið í Hafnarfirði, Sjávarklasinn og setur á 

Selfossi, í Borgarnesi og á Höfn.

Það sem í boði er fyrir frumkvöðla á setrunum 

er: 
• Leiga á skrifstofu- og/eða 

rannsóknaraðstöðu gegn vægu gjaldi og 
aðgangur að fundaraðstöðu

• Aðstaða fyrir verkstæði, rannsóknir og 
frumgerðasmíði (Fab Lab, stafræn smiðja)

• Fagleg ráðgjöf og stuðningur frá 
sérfræðingum Nýsköpunarmiðstöðvar 
Íslands

Framúrskarandi skilyrði fyrir frumkvöðla 
og sprotafyrirtæki
Sigríður Ingvarsdóttir

• Skapandi umhverfi og öflugt tengslanet 

• Fræðslufyrirlestrar og upplýsingagjöf 
um þætti sem skipta máli í 
frumkvöðlastarfinu.

Reynslan hefur sýnt að faglegur stuðningur 

á fyrstu stigum reksturs sprotafyrirtækja 

skiptir sköpum. Því þurfum við að hlúa vel að 

frumkvöðlum, skapa þeim gott vinnuumhverfi 

og auðveldan aðgang að upplýsingum og 

faglegri aðstoð. Það er þjóðarhagur að efla 

nýsköpun í öllum atvinnugreinum og bjóða 

frumkvöðlum og fyrirtækjum umhverfi sem er 

fullkomlega samkeppnishæft við það sem best 

gerist annars staðar í heiminum.

Íslenska fyrirtækið Arctus Metals ehf. hefur 

unnið að þróun nýrrar aðferðar til að framleiða 

ál á umhverfis- og orkuvænni hátt en hingað 

til hefur verið gert. Með nýju aðferðinni er 

ál og súrefni framleitt með óvirkum for- og 

bakskautum. Rafskautin taka þannig ekki þátt 

í rafgreiningar-efnahvarfinu líkt og þekkist í 

dag þar sem kolaskaut eru notuð og bindast 

súrefninu úr súrálinu. Því fylgir enginn útblástur 

koltvíoxíðs eða annarra gróðurhúsalofttegunda 

þessari nýju aðferð.

Stuðningur Tækniþróunarsjóðs

Arctus hefur gert samning við 

Nýsköpunarmiðstöð Íslands um áfram- 

haldandi þróun á þessari álframleiðslu og 

Tækniþróunarsjóður hefur veitt verkefninu 

styrk til þriggja ára. Markmið verkefnisins er að 

þróa umhverfisvæna framleiðsluaðferð sem 

hægt verður að skala upp.

Hlutverk Nýsköpunarmiðstöðvar

Verkefnið er á sínu öðru starfsári og 

umfangsmikil vinna hefur verið lögð í 

rannsóknir og þróun lághitaraflausnar (800°C) 

og efnisval á óvirkum for- og bakskautum. 

Þá hefur smáskala-rafgreiningarker verið 

hannað og byggt. Efnistækniaðstaða á 

Nýsköpunarmiðstöð hefur nýst vel og við smíði 

á rafgreiningarkerinu hefur aðstaðan í hinu 

nýja fínsmíðaverkstæði; Frumgerðinni, komið 

að góðum notum. Ýmiss greiningarbúnaður 

Nýsköpunarmiðstöðvar eins og Röntgen 

sneiðmyndatæki og rafeindasmásjá, og 

samstarfsaðila hefur skipt sköpum við 

greiningu sýna og þróun framleiðslustýringar.

Fyrsta álið með Arctus aðferðinni

 Þann 25. september 2017 var fyrsta álið framleitt 

með Arctus aðferðinni í rannsóknarstofu 

Nýsköpunarmiðstöðvar Íslands. Hreinleiki 

álsins var meiri en 99%. Unnið er að uppfærslu 

tilraunarinnar í stærra rafkeri með 1.000 Amp 

jafnstraumi sem verður keyrt sumarið 2018. 

Straumurinn verður síðan aukinn í 10.000 

Amp, en full stærð rafgreiningarkers mun nota 

100.000 Amp jafnstraum með sextíu lóðréttum 

for- og bakskautum.

Umhverfisvæn álver

Álver sem byggja munu á þessari nýju tækni 

verða orku-og umhverfisvænni, vegna 

þess að við rafgreiningu súráls mynda óvirk 

rafskaut ekki koltvísýring, heldur súrefni. 

Orkunotkun minnkar um 20%, kerin verða 

hagkvæmari og sparnaður mikill þar 

sem ekki þarf  kolaskautsframleiðslu eða 

skautsmiðju. Fjárfestingarþörf er því minni 

sem og rekstrarkostnaðar miðað við sömu 

ársframleiðslu. Ný álver með hefðbundinni 

tækni eru yfirleitt byggð til að framleiða 

minnst 300.000 tonn af áli á ári. Álver byggð á 

tækni Arctus má byggja í einingum (modular) 

með 30.000 til 300.000 tonna hagkvæmri 

ársframleiðslu áls. Með hinni nýju tækni gæti 

álframleiðsla á Íslandi verið enn grænni vegna 

hinna vistvænu orkugjafa sem við höfum.

Arctus Metals ehf.

Arctus Metal ehf. er þegar byrjað að hanna 

álver sem byggir á þessari nýju tækni í samstarfi 

við verkfræðistofuna Eflu hf og leiðandi 

erlenda aðila á sviði afriðla, hreinsitækni, 

súrefnisgeymlsu, o.fl.

Áætlað er að hönnunin verði tilbúin þegar 

prófun á 100.000 Amp keri verður lokið 

árið 2020. Verkefnisstjórn Arctus skipa 

verkfræðingarnir: Jón Hjaltalín Magnússon 

og Svíarnir Rolf Falkenberg og Lennart Bilfalk. 

Rolf og Lennart hafa báðir verið forstjórar hjá 

orkufyrirtækinu Vattenfall AB í Svíþjóð. Jón 

Hjaltalín hefur starfrækt fyrirtæki sitt MetalTech 

í 30 ár, en það hefur þróað yfir 25 mismunandi 

sjálfvirkar vélar fyrir álver og framleitt og sett 

upp yfir 100 slíkar vélar í 25 álverum víða um 

heim.

Enn grænni álframleiðsla
Guðmundur Gunnarsson, Guðbjörg Óskarsdóttir, Sindri Frostason, Jón Hjaltalín Magnússon

Verið er að undirbúa keyrslu 1,000 A kers í rafofni á rannsóknarstofu Nýsköpunarmiðstöðvar Íslands. Fv. Sindri Frostason, Jón Hjaltalín Magnússon, 
Guðbjörg Óskarsdóttir og Guðmundur Gunnarsson. 

Álver með Arctus tækni þarf  aðeins um 60% af svæði hefðbundins álvers með sömu ársframleiðslu.

http://o.fl/

Sveitarfélög sem hugleitt hafa sameiningu 

undanfarin misseri, hafa nýtt sér aðferðafræði 

sviðsmyndagreiningar í sameiningarferlinu. 

Með sviðsmyndum má draga fram 

framtíðaráskoranir sveitarfélagsins, ógnanir 

og tækifæri þegar til lengri tíma er litið. 

Þetta nýnæmi kemur í kjölfar vinnu sem 

Framtíðarsetur Íslands fór í að ósk atvinnuvega- 

og nýsköpunarráðuneytisins, þar sem mótaðar 

voru sviðsmyndir fyrir búsetuþróun á Íslandi 

til ársins 2030. Verkefnið var unnið í tengslum 

við gerð byggðaáætlunar fram til ársins 2023. 

Skýrslan Búsetuþróun á Íslandi til ársins 2030. 

Þróun á tímamótum er ein afurð þeirrar vinnu 

og í henni var aðferðin, sviðsmyndagreining, 

kynnt til sögunnar. Í kjölfar skýrslunnar kom 

fram verulegur áhugi sveitarstjórnarmanna 

á að notast við sviðsmyndagreiningu í ferlinu 

við sameiningu sveitarfélaga, ekki síst þegar 

framtíðaráskoranir eru skoðaðar samhliða 

úttekt á fjárhagsstöðu og núverandi innviðum 

sveitarfélaganna.

Frumkvæðið

Fyrsta verkefnið á þessu sviði var að 

frumkvæði sveitarfélagsins Hornafjarðar þegar 

sveitarfélagið hóf formlegt sameiningarferli 

fyrri hluta ársins 2017 við Skeiðarár- og 

Djúpavogshrepps. Samhliða ferlinu 

studdi Byggðarannsóknasjóður rannsókn 

Framtíðarseturs Íslands  og Nýsköpunarmiðstöð 

Íslands á væntingum þátttakenda og árangri í 

notkun sviðsmynda í ferlinu. Settur var fram 

vegvísir (e. road map) um einstaka áfanga 

sameiningarferlisins. Samhliða var lögð 

fram rannsóknaráætlun sem fylgt var eftir í 

einstökum áföngum.

Nokkur atriði úr niðurstöðum 
rannsóknarinnar

Sviðsmyndir virðast vera orðið þekkt hugtak 

hér á landi (KPMG, 2014). Um 80% þátttakenda 

í íbúafundum töldu sig vita út á hvað 

sviðsmyndir gengu. Þátttakendur í sérstöku 

sviðsmyndaverkstæði töldu gagnlegt að 

draga fram margar sviðsmyndir um framtíðina 

frekar en eina, eða 70% aðspurðra. Um 82% 

þátttakenda í íbúafundinum töldu það 

gagnlegt. Eitt grundvallaratriði framtíðarfræða 

er einmitt að huga að framtíðum, í fleirtölu, 

frekar en framtíð. 

Þátttakendur í sviðsmyndaverkstæðinu töldu 

sig vita nokkuð vel út á hvað aðferðin gengi 

og einstaka þættir hennar. Til dæmis töldu 90% 

þátttakenda sig vita út á hvað drifkraftagreining 

gengi en aðeins 48% þátttakenda í 

íbúafundunum. Þarna ber að hafa í huga að 

þátttakendur í sviðsmyndaverkstæðinu höfðu 

líklega frekari menntun á sviði stjórnunar en 

hinn almenni íbúi á íbúafundinum. Þegar 

spurt var hvernig drifkraftagreining nýttist 

best sögðu 78%  hana nýtast við að draga fram 

ógnanir sveitarfélagsins og um 67% tækifæri 

þeirra. Um 78% töldu drifkraftagreininguna 

vera grunn að stefnumótun, 44% töldu hana 

grunn að byggðaáætlun en 22% töldu að hún 

myndi nýtast við sameiningu sveitarfélaga. Um 

57% þátttakenda í íbúafundinum sáu ávinning 

í að greina framtíðardrifkrafta sveitarfélagsins 

þegar sameining við annað sveitarfélag er 

skoðað. Um 32% sáu ekki ávinning og um 11% 

voru ekki viss. 

Orðið framtíðaráskoranir hefur oft verið 

notað sem samheiti yfir ógnir og tækifæri. Við 

vettvangsrýni kom skýrt fram að æskilegt hefði 

verið að vinna frekar að því að greina núverandi 

stöðu einstakra mála og innviða og vinna síðan 

sviðsmyndirnar í kjölfar þess.

Framtíðaráskoranir í kjölfar sameiningar sveitarfélaga
Karl Friðriksson

Rannsóknastofa byggingariðnaðarins við 

Nýsköpunarmiðstöð Íslands hefur verið að 

þróa leysi (e. solver) sem getur reiknað út 

niðurlögn steinsteypu í steypumót og tekið 

tillit til mögulegs aðskilnaðar hennar. Verkefnið 

er styrkt af Rannsóknasjóði Rannís.

Síðustu árin hafa tölulegar reikniniðurstöður 

af flæði ferskrar steinsteypu sýnt fram á að 

reiknilíkön geta verið mikilvægt tæki til þess 

að spá fyrir um flæðiferli steypu í mótum. 

Að setja upp tölulega reikninga fyrir ferska 

steinsteypu (e. Viscoplastic material) er 

afar flókið eðlisfræðilegt viðfangsefni og er 

vísindasamfélagið enn að vinna að þróun og 

endurbótum á þeirri flotfræði- og reiknilegri 

aðferð sem á að líkja eftir slíku. Þetta á 

sérstaklega við þegar hreyfing grófra fylliefna 

er tekin með í reikninginn, þar sem þau geta 

haft möguleika á að mynda misleitt ástand 

(andstætt einsleitu ástandi) með aðskilnaði.

Góð steinsteypa hefur marga kosti sem 

byggingarefni, en þrátt fyrir það geta 

steypuskemmdir komið fram. Einn af aðal 

orsakavöldum steypuskemmda er aðskilnaður 

hennar við niðurlögn. Í grófum dráttum er 

aðskilnaður það ferli þegar grófu fylliefnin (þ.e. 

steinarnir) sökkva niður og efjuríkur múr verður 

eftir að ofan. Slíkt ferli er oft augljóst þegar 

mótin eru rifin af, en þá er stundum hægt að 

sjá þegar grófkorna fylliefnin hafa safnast fyrir 

á botninum í steypumóti. Í versta falli geta 

myndast steypuhreiður. Slæm áhrif aðskilnaðar 

eru margvísleg en í grundvallaratriðum veldur 

hann þverrandi burðagetu, auknu gegndræpi, 

misleitri rýrnun, sprungumyndun o.s.frv. 

Markmiðið með ofangreindum leysi er að geta 

séð fyrir aðskilnað áður en eiginleg niðurlögn á 

sér stað og þannig gefið möguleika á úrbótum 

í vinnuferlinu. Með slíku fyrirkomulagi er 

hægt að koma í veg fyrir eiginlega skemmd 

steypuvirkis án mikils kostnaðar.

Fræðilegur bakgrunnur á leysinum er 

reiknileg straumfræði (e. Computational Fluid 

Dynamics - CFD). Forritunin er gerð innan 

OpenFOAM-reiknikerfisins (openfoam.org) og 

hefur Rannsóknastofa byggingariðnaðarins 

sett upp allmargar útgáfur af OpenFOAM 

á nokkrum Linux-reiknivélum sem eru 

til umráða. Einnig hefur stofan sett upp 

OpenFOAM á ofurreiknivélinni „Garpi“ og 

framkvæmt reikninga þar (sjá nánar á ihpc.

is). Garpur er staðsettur í Háskóla Íslands og 

er ein af hraðskreiðustu reiknivélum landsins. 

OpenFOAM er öflugt reikniforrit sem er ókeypis 

undir leyfinu GNU GPL og er notendaviðmótið 

í aðalatriðum C++.

Reiknilegur aðskilnaður steinsteypu
Jón Elvar Wallevik

Reikningar á flæði ferskrar steypu í T-burðarbita

http://openfoam.org/

Alþjóðavæðing fyrirtækja er mikilvægur 

drifkraftur þróunar efnahags- og atvinnumála, 

þetta á sér í lagi við um lítil hagkerfi eins og hér 

á Íslandi.

Alþjóðasókn byggir yfirleitt á mörgum 

mismunandi þáttum og þróast iðulega smám 

saman. Til að njóta velgengni í sókn á erlenda 

markaði þarf að tryggja þekkingu og skilning á 

þeim markaði sem verið er að sækja á. 

Mikilvægt er að taka tillit til þess að markaðir 

eru mismunandi og því er nauðsynlegt að gera 

markaðsrannsókn til að skilja nýjan markað 

og viðskiptavini. Taka þarf mið af lögum og 

reglum sem gilda á nýju markaðssvæði og taka 

tillit til mismunandi menningarheima á hinum 

ólíku mörkuðum.

Ein leið til að auka líkur á árangursríkri 

alþjóðavæðingu er að nýta sér tengslanet 

og sérþekkingu innan þess markaðar 

sem verið er að sækja á. Að byggja upp 

tengslanet erlendis getur verið tímafrekt, en 

vel heppnuð alþjóðasókn getur grundvallast 

á því að vera með réttu tengiliðina, sem skilja 

viðskiptaumhverfið og þekkja markaðinn sem 

stefnt er á. 

Evrópumiðstöð

Enterprise Europe Network á Nýsköpunar- 

miðstöð Íslands hefur aðstoðað bæði stofnanir 

og fyrirtæki við að koma á tengslum við réttu 

aðilana erlendis. Í gegnum erlent samstarf 

innan Enterprise Europe Network höfum 

við aðgang að um 3000 sérfræðingum 

á fleiri en 600 stöðum í yfir 60 löndum í 

öllum heimsálfum. Við aðstoðum fyrirtæki, 

stofnanir og rannsóknaraðila við að finna 

mögulega samstarfsaðila í rannsóknar- og 

þróunarverkefnum. Þjónusta okkar er víðtæk 

á alþjóðasviði og getum við til dæmis veitt 

íslenskum umbjóðendum okkar innsýn í lög 

og reglugerðir Evrópusambandsins. 

EEN er ekki aðeins fyrir hefðbundin 

viðskiptatengsl því þó að Ísland sé ekki 

aðili að Evrópusambandinu þá höfum við 

aðgang að fjölmörgum styrktarsjóðum 

Evrópusambandsins sem og öðrum 

norrænum sjóðum. Styrkjasókn erlendis hefur 

gengið vel hjá íslenskum fyrirtækjum og 

stofnunum. Að taka þátt í stóru alþjóðlegu 

verkefni, sem styrkt er af Evrópusambandinu 

eða Norðurlöndunum, getur ekki aðeins veitt 

aðgang að nauðsynlegu fjármagni til þróunar, 

rannsókna og markaðssetningar, heldur veitir 

slík þátttaka íslenskum aðilum tengsl við 

mögulega samstarfsaðila og viðskiptavini. 

Þátttaka af þessu tagi veitir einnig innsýn í 

starfshætti og viðskiptaumhverfi þeirra þjóða 

sem eru samstarfsaðilar í verkefninu.

Það er engin ein rétt leið í alþjóðasókn, þar 

sem miða þarf athafnir og framkvæmdir eftir 

því sem við á. Grundvallaratriðið er engu að 

síður alltaf góður undirbúningur, sem hefst 

á markaðsrannsókn. Góður undirbúningur 

og gott tengslanet, sem hægt er að finna 

gegnum Enterprise Europe Network á 

Nýsköpunarmiðstöð Íslands, getur styrkt 

möguleikann á að ná árangri.

Alþjóðasókn
Mjöll Waldorff

Nýsköpunarkeppni grunnskólanna (NKG) er 

hugmyndasamkeppni fyrir nemendur í 5. - 7. 

bekk grunnskóla, sem haldin var í fyrsta sinn 

árið 1992. Tilgangur og markmið NKG er m.a. að 

virkja sköpunarkraft barna, gera þeim grein fyrir 

sköpunargáfu sinni og þroska hana í gegnum 

vinnu með eigin hugmyndir. Frá upphafi NKG 

hafa meira en 20.000 hugmyndir, frá yfir 30.000 

börnum borist keppninni, frá tugum skóla 

víðsvegar af landinu. 

Eigandi NKG er Mennta- og menningar- 

málaráðuneytið en Nýsköpunarmiðstöð 

Íslands sér um rekstur keppninnar í samstarfi 

við Háskólann í Reykjavík, Háskóla Íslands, 

Menntamálastofnun, Samband íslenskra 

sveitarfélaga, Arion banka, Samtök iðnaðarins, 

ELKO, IKEA, grunnskóla og fleiri.

Tilgangur og markmið keppninnar

• Gera börnum grein fyrir sköpunargáfu 
sinni og þroska hana í gegnum vinnu 
með eigin hugmyndir

• Efla og þroska frumkvæði þátttakenda í 
NKG og styrkja þannig sjálfsmynd þeirra

• Efla nýsköpunarstarf í grunnskólum og 
vekja athygli á hugviti barna í skólum og 
atvinnulífi.

VILJI – Hvatningarverðlaun NKG 

Á hverju ári hlýtur kennari eða kennarateymi 

nafnbótina „Nýsköpunarkennarar grunnskó-

anna“. Þeir kennarar sem kenna nýsköpunar- 

mennt á miðstigi grunnskólans (5. 6. og 7. 

bekkur) eru hvattir til að taka þátt í þessu 

verkefni og senda inn umsókn.

Keppnin 2017

Alls bárust 1100 hugmyndir í keppnina fyrir 

árið 2017, frá 33 skólum víðsvegar af landinu. 

En 34 nemendur með 25 hugmyndir voru valin 

til að taka þátt í tveggja daga vinnusmiðju 

sem haldin var í HR í maí.  Óhætt er að segja 

að mikil hugmyndaauðgi búi í þessum ungu 

frumkvöðlum framtíðarinnar, og var einstaklega 

skemmtilegt að vinna með þeim öllum og sjá 

hugmyndir þeirra verða að veruleika. Lokahófið 

var hið glæsilegasta og veitti m.a. þáverandi 

menntamálaráðherra, Kristján Þór Júlíusson 

verðlaun. Gestum gafst síðan kostur á að skoða 

afrakstur vinnu barnanna. 

Í október var síðan 14 vinningshöfum boðið 

að taka þátt í tveggja daga vinnusmiðju Fab 

Lab í Breiðholti þar sem börnin fengu að 

hanna og búa til hluti í stafrænni smiðju. Mikil 

gleði og ánægja var með vinnusmiðjuna sem 

heppnaðist afskaplega vel í alla staði.

Nýsköpunarkeppni grunnskólanna
Eyjólfur Brynjar Eyjólfsson

Undanfarin ár hafa Norðurlöndin átt í mjög 

spennandi og árangursríku samstarfi um 

þjónustu og stuðning við frumkvöðlafyrirtæki 

í Silicon Valley. Samstarfið í Silicon Valley hefur 

verið einstaklega hagnýtt og skilað sér í góðum 

árangri fyrirtækja sem þangað hafa leitað. 

Árangur samstarfsins í Silicon Valley gaf tilefni 

til þess að auka samstarf á þessum vettvangi 

og nýlega var opnað fyrirtækjasetur í New 

York undir formerkjum „Nordic Innovation 

House“. Verkefnið er rekið með stuðningi 

Nordic Innovation sem er samnorræn 

nýsköpunarmiðstöð. 

Hugmyndin með starfi Nordic Innovation 

House í New York er að bjóða norrænum 

fyrirtækjum upp á aðstöðu, tengsl og þjónustu 

sem auðveldar þeim að koma ný inn á 

Bandaríkjamarkað og draga úr áhættu og 

kostnaði við markaðssókn.

Spennandi sóknarfæri

New York býður upp á gífurlega spennandi 

sóknarfæri fyrir íslensk fyrirtæki. Markaðurinn 

er stór og fjölbreyttur og þar eru mikil 

tækifæri á sviði tækni- og viðskiptaþróunar 

og fjármögnunar. Umhverfi nýsköpunar og 

frumkvöðlafyrirtækja í New York er mjög sterkt 

og getur reynst íslenskum fyrirtækjum náma 

þekkingar, tengsla og viðskipta. 

Nordic Innovation House í New York er staðsett 

innan fyrirtækjasetursins WeWorks sem rekur 

skrifstofu- og frumkvöðlaaðstöðu víða um 

New York og alþjóðlega. Ávinningur íslenskra 

fyrirtækja af því að vera hluti af samstarfinu 

um Nordic Innovation House er margvíslegur. 

Það hefur reynst íslenskum sprotafyrirtækjum 

mikilvægt að geta kynnt sig sem hluta af 

samfélagi norrænna fyrirtækja. Vörumerkið 

„Nordic“ nýtur trausts, og er vel þekkt á 

Nordic Innovation House í New York
Berglind Hallgrímsdóttir

Bandaríkjamarkaði þar sem ekki er endilega 

gerður greinarmunur á einstökum löndum.   

Reyndur framkvæmdastjóri starfar fyrir Nordic 

Innovation House í New York. Hlutverk hennar 

er að styðja við og greiða götu norrænna 

fyrirtækja sem hafa aðsetur á setrinu. Hún 

getur líka komið á tengslum við mikilvæga 

samstarfsaðila, mentora og sérfræðinga. 

Aðgangur að tengslaneti og upplýsingar um 

viðburði og mögulega samstarfsaðila geta eins 

flýtt fyrir árangri. 

Íslenskir samstarfsaðilar um Nordic Innovation 

House í New York eru Nýsköpunarmiðstöð 

Íslands, Íslandsstofa og Aðalræðisskrifstofa 

Íslands í New York. Ítarlegar upplýsingar um 

Nordic Innovation House í New York og í 

Silicon Valley er að finna á slóðinni: 

www.nordicinnovationhouse.com

http://www.nordicinnovationhouse.com/

Blábankinn er samfélagsmiðstöð sem opnuð 

var á Þingeyri á síðasta ári. Um er að ræða 

tilraunaverkefni til þriggja ára í nýsköpun í 

opinberri þjónustu til að takast á við breytingar 

í smærri samfélögum. Verkefnið er sprottið 

upp frá þeirri stöðu sem myndaðist á Þingeyri 

haustið 2015 þegar Landsbanki Íslands lokaði 

útibúi sínu, en önnur þjónusta í byggðarlaginu 

hafði einnig dregist saman samhliða því að 

íbúum hafði fækkað. Atvinnulífið á Þingeyri 

er frekar einhæft og mikil þörf fyrir að 

skapa ný atvinnutækifæri með breyttum 

tilverugrundvelli byggðarlagsins. Vonir standa 

til að hægt verði að nýta módelið sem er verið 

að þróa á Þingeyri í öðrum sambærilegum 

byggðarlögum.

Fjölbreytt starfsemi

Markmið Blábankans er að skapa vettvang 

þar sem hægt er að veita fjölbreytta þjónustu 

með litlum tilkostnaði. Blábankanum er ætlað 

að vera samverustaður og fastur punktur í 

tilveru íbúa Dýrafjarðar, þar geta ríkisstofnanir, 

einkaaðilar og sveitarfélög komið saman 

til dæmis að því að þróa með hvaða hætti 

megi nýta nútímatækni til að efla þjónustu 

í nærsamfélagi. Það er eitt af markmiðum 

Blábankans að stuðla að samheldni meðal íbúa 

og skapa rými þar sem fólk getur komið saman, 

rætt og þróað nýjar hugmyndir. 

Í Blábankanum hefur verið komið upp 

vinnuaðstöðu fyrir frumkvöðla, fyrirtæki og 

aðra sem þurfa skrifstofuaðstöðu til lengri eða 

skemmri tíma auk þess sem hægt er að leigja 

fundaraðstöðu.

Í Blábankanum má nálgast þjónustu 

Ísafjarðarbæjar, Landsbankans, bókasafns 

og þar eru haldnir reglulegir viðburðir og 

námskeið. 

Öflugt samstarf 

Blábankinn er fyrirmyndardæmi um hvernig 

opinberir aðilar og einkaaðilar geta unnið 

saman að sameiginlegum hagsmunum. 

Bakhjarlar Blábankans eru samgöngu- og 

sveitarstjórnarráðuneytið, Landsbanki Íslands, 

Nýsköpunarmiðstöð Íslands, Ísafjarðarbær, 

Simbahöllin, Vestinvest, Verkalýðsfélag Vest- 

firðinga, Snerpa, Arctic fish, Pricewaterhouse 

Coopers og Pálmar Kristmundsson.

Góð byrjun

Blábankinn hefur farið mjög vel af stað og er 

ástæða til bjartsýni á áframhaldandi þróun 

starfseminnar. Vel tókst til við ráðningu tveggja 

starfsmanna en Arnar Sigurðsson og Arnhildur 

Lillý Karlsdóttir hófu störf í sumar og segja má 

að þau hafi þegar sett mark sitt á starfsemina. 

Á fyrstu tveimur mánuðunum voru haldnir 18 

viðburðir s.s. fundir, námskeið og kynningar í 

Blábankanum eða á hans vegum, og gestir hafa 

verið um 200 samtals, auk þess sem á annað 

hundrað manns mættu á sjálfa opnunina.

Fjórir hafa nýtt sér vinnuaðstöðu í Blábankanum 

til lengri eða skemmri tíma, og verða a.m.k. tvö 

nýsköpunarverkefni með starfsstöð þar að 

hluta á næstu mánuðum. 

Nánari upplýsingar um Blábankann má finna:

www.blabanki.is og á Facebook.

Blábankinn – nýsköpun í þjónustu
Arna Lára Jónsdóttir

http://www.blabanki.is/

Svipmyndir frá liðnu ári



Á r s s k ý r s l a  2 0 1 7  |  4 2 N ý s k ö p u n a r m i ð s t ö ð  Í s l a n d s 

Frumgerðin er fullbúið verkstæði til 

fumgerðasmíðar fyrir skapandi frumkvöðla 

og sprotafyrirtæki. Frumgerðin býður upp 

á fyrsta flokks véla- og rafmagnsverkstæði. 

Hún er í húsakynnum Nýsköpunarmiðstöðvar 

Íslands og er samstarfsverkefni með 

frumkvöðlafyrirtækinu Reon ehf. Frumgerðin er 

rekin með það að markmiði að auka nýsköpun 

í verkfræðitengdum iðnaði á Íslandi og er 

hugsuð fyrir alla þá sem hafa hugmynd að 

nýrri vélbúnaðarlausn og vilja láta þá hugmynd 

verða að veruleika.

Með Frumgerðinni er leitast við að lágmarka 

upphafskostnað verkfræðiverkefna og gefa 

frumkvöðlum á þessu sviði tækifæri til að færa 

sönnur á hugmyndir sínar og auka þannig líkur 

á velgengni í fjármögnun.

Tækin sem frumkvöðlar fá aðgang að eru af 

ýmsum stærðum og gerðum og eru sum þeirra 

einstaklega nákvæm, enda tölvustýrð. Flokka 

má frumgerðina í þrjár tegundir af verkstæðum.

Fínsmíðaverkstæði (e. precision 
engineering workshop)

Á fínsmíðaverkstæði Frumgerðarinnar eru tæki 

og tól til að smíða hluti sem þarfnast mikillar 

nákvæmni. Hér er hægt að komast í sérhæfða 

rennibekki og fræsivélar til smíði á nákvæmum 

íhlutum. Einnig er á svæðinu PBC linear stage, 

Thorlabs Opto-Mechanic setup og ýmis önnur 

handverkfæri og aukahlutir. Aðstaða verður til 

að gera mælingar og prófanir á frumgerðum 

þegar þær eru tilbúnar.

Vélaverkstæði (e. machine 
workshop) 

Á vélaverkstæði Frumgerðarinnar er hægt að 

komast í ýmsar grófvinnsluvélar, rennibekki 

og fræsivélar til að grófmóta hluti. Nákvæmni 

þessara tækja er ekki jafn mikil og á 

fínsmíðaverkstæðinu en þau gagnast vel til að 

vinna fyrstu ítrun á frumgerðum.

Rafmagnsverkstæði (e. electrical 
engineering)

Á rafmagnsverkstæði Frumgerðarinnar er 

grunnaðstaða til að framkvæma almenna 

rafmagnsvinnslu. Til að mynda eru þar Rigol-

aflgjafi, Kraftnemar KD40s (Me-Systeme) og 

lóðaðstaða.

Ásþór Tryggvi Steinþórsson, vélaverkfræð-

ingur hjá Reon, hafði forgöngu að 

stofnun Frumgerðarinnar í samstarfi við 

Nýsköpunarmiðstöð Íslands. Hann segir að 

þörfin hafi verið mikil fyrir aðstöðu af þessu 

tagi. Hann hafi sjálfur búið í Hollandi þar sem 

hann vann að þróun nýrrar vöru. Hann hafi 

fengið aðstöðu í húsakynnum háskóla þar í 

landi, en þegar hann fluttist heim hafi komið 

í ljós að engin slík aðstaða væri fyrir hendi hér. 

Þá hafi hugmyndin að Frumgerðinni kviknað. 

Sjálfur er Ásþór að vinna að hönnun og smíði 

á nýrri tegund af skurðtæki fyrir skurðaðgerðir 

þar sem inngrip er í lágmarki. 

„Hugmyndin er í raun og veru að auka 

nýsköpun á Íslandi. Að gera frumkvöðlum, 

starfandi fyrirtækjum eða einstaklingum með 

góðar hugmyndir kleift að koma hingað og 

gera frumgerðir,“ segir Ásþór. „Ef menn eru 

með einhverjar hugmyndir sem þarfnast frum- 

gerðar, þá er aðgangur hér að tækjum til þess 

sem gerir mönnum kleift að fara frá hugmynd 

að vöru á sem ódýrastan og fljótlegastan hátt.“ 

Nánari upplýsingar er að finna á 

www.frumgerdin.is

Frumgerðin - fínsmíðaverkstæði
Sigríður Ingvarsdóttir

http://www.frumgerdin.is/

Fyrir nokkrum áratugum herjaði ófrýnilegur 

skaðvaldur á steypt mannvirki á Íslandi, 

alkalídraugurinn svonefndi. Steypan 

byrjaði einhverra hluta vegna að þenjast 

út, springa og molna sundur, en aðeins 

við vissar aðstæður. Skemmdirnar voru 

miklar á íslenskan mælikvarða, svo miklar 

að íslenskir ráðamenn sáu að við svo búið 

mátti ekki standa. Iðnaðurinn undir leiðsögn 

Rannsóknastofnun byggingariðnaðarins, 

forvera Rannsóknastofu byggingariðnaðarins 

(Rb) við Nýsköpunarmiðstöð Íslands, gerði átak 

sem leysti þetta vandamál og er það einstakt á 

heimsvísu. Það er að segja, alkalídraugurinn var 

kveðinn niður.

Þetta átak skilaði miklum og góðum árangri; við 

vitum nú hvað veldur alkalíþenslum og hvernig 

á að koma í veg fyrir þær. Árangurinn vakti mikla 

og verðskuldaða athygli, ekki aðeins hérlendis 

heldur einnig erlendis því alkalískemmdir voru 

ekki einskorðaðar við Ísland þótt þær væru í 

meiri mæli hér. Síðan hefur ekki orðið vart við 

alkalískemmdir í íslenskum byggingum.

Nú er kominn upp annar draugur vegna 

rakaskemmda, ekki síður hvimleiður en 

alkalídraugurinn, og verri viðureignar að því 

leyti að hann getur valdið heilsutjóni. Mygla 

sem afleiðing rakaskemmda er gamalkunnugt 

fyrirbrigði og hefur sennilega fylgt mannkyninu 

frá örófi alda, hérlendis sem annars staðar. Hið 

sérkennilega er að rakaskemmdir, oft með 

myglu sem afleiðingu, hafa vaxið gífurlega 

síðustu ár og árlegur skaði er talinn í milljörðum. 

Ef svo fer fram sem horfir mun kostnaður af 

völdum myglu verða talinn í tugum milljarða á 

næstu árum, fyrir utan öll málaferlin. 

Sérfræðingar telja sig vita í hvaða umhverfi 

mygla þrífst best. Um hitt er fólk ósammála, 

hvers vegna mygluskemmdir hafa aukist 

eins svakalega hérlendis á síðustu árunum 

og raun ber vitni, því erlendis virðist tíðni 

mygluskemmda aukast hægar eða standa í 

stað. 

Nú hefur Rb við Nýsköpunarmiðstöð Íslands 

riðið á vaðið og lagt drög að samstarfi allmargra 

stofnana og fyrirtækja. Markmið Rb með 

samstarfinu er að kveða mygludrauginn niður 

líkt og forveri hennar yfirbugaði alkalídrauginn. 

Þátttakendur í þessu samstarfi verða, auk Rb við 

Nýsköpunarmiðstöð Íslands, Háskóli Íslands, 

Háskólinn í Reykjavík og þrjár verkfræðistofur, 

Efla, Mannvit og Verkís. Auk þess verður leitað 

til KTH í Stokkhólmi eftir sérþekkingu á þessu 

sviði og einnig mun verkefnið verða tengt 

læknisfræði, þar sem mygla hefur reynst 

heilsuspillandi. Vísindamennirnir sem taka 

þátt í verkefninu eru að mestu sammála en 

hafa einnig mismunandi skoðanir á orsökum 

myglu og hvernig eigi að koma í veg fyrir 

hana. Í verkefninu verður aðalmannauðurinn 

í rakaskemmdum saman kominn til að taka á 

vandamálinu í þessu þjóðarátaki.

Á að kveða niður mygludrauginn?
Ólafur H. Wallevik

Undanfarin ár hefur verið hvatt til 

reglubundinna umbóta til að aðlagast breyttu 

viðskiptaumhverfi, að gera breytingar skref fyrir 

skref. Það verður örugglega sem endranær 

hinn gullni vegur fram á við. Spurningin er hins 

vegar hvort fyrirtæki og stofnanir þurfi ekki 

að huga að því að taka stærri skref en áður. 

Nýir straumar og kraftar í umhverfinu geta 

raskað rekstrargrunni fyrirtækja á tiltölulega 

snöggan og ófyrirséðan hátt. Við köllum þetta 

framtíðaráskoranir, tækifæri í sjónmáli og ógn 

sem hægt er að takast á við og sem oftar 

en ekki breytast í tækifæri fyrir fyrirtæki og 

stofnanir ef vel er á haldið. Dæmi um strauma 

og krafta í þessu sambandi eru til dæmis: 

• Ný tækni. Að baki fjórðu iðnbyltingunni 
er fordæmalaus þróun á ýmsum 
tæknisviðum og byltingarkennd framför 
á sviði gervigreindar (þ.e. vélnám og 
djúpnámsalgrím), háþróaðrar tölvutækni, 
þjarkatækni (þ.e. sjálfvirk framleiðsla, 
iðnaðarþjarkar, sjálfakandi bílar o.s.frv.), 
stafrænnar tækni og tengimöguleika (þ.e. 
internet hlutanna), þrívíddarprentunar, 
stórfelldrar gagnagreiningar, líftæknifræði, 
háþróaðra efna (þ.e. nanótækni, snjallefni 
o.s.frv.) og nýrra orkugjafa. 

• Alþjóðlegt flæði upplýsinga, tækni, vara, 
þjónustu og fjármagns eykst sífellt. 

• Sívaxandi millistétt og hagvöxtur um 
heim allan eykur þörfina á sjálfbærum 
lausnum, vörum og þjónustu. 

• Hagvöxtur heldur áfram í flestum 
heimshlutum. 

• Heimurinn breytist hraðar en nokkru sinni 
fyrr og um leið eykst gjarnan flækjustig 
samfélagsins. Viðskipti, nýsköpun og 
vörur hafa sífellt skemmri líftíma.

• Alþjóðamarkaðurinn teygir anga sína til 
allra landa og allra atvinnugreina. 

• Margvísleg tengslanet hafa sífellt meiri 
áhrif á fyrirtæki, fólk og samfélög. 

• Endanotendur munu búast við fleiri 
sérsniðnum vörum og þjónustu. 

• Bilið á milli eignafólks og þeirra 
eignaminni verður sífellt meira áberandi. 

• Breytingar verða á skynjun okkar og 
gildum, þar á meðal verður meiri áhersla 
á lok efnishyggjunnar. 

• Borgarvæðing er margra áratuga ferli 
þar sem milljarðar flytjast búferlum úr 
dreifbýli í borgir. 

Það er því nauðsynlegt að skoða starfshætti og 

framboð fyrirtækja og stofnana reglulega með 

hliðsjón af breyttu viðskiptaumhverfi og þróun 

í samfélaginu. Ein leiðin er að skoða umhverfið 

út frá þremur sjónarmiðum. Núverandi, það 

er viðhorf og mynstur sem er ríkjandi í dag 

(sjá mynd), viðhorf og mynstur sem eru við 

sjónarrönd, oft ögrandi og virka fjarlæg, en 

koma yfirleitt fyrr fram en búist var við og síðast 

en ekki síst hagnýt sjónarmið, það er þróun 

sem mótspil við það sem koma skal og getur 

falið í sér tækifæri til að verða leiðandi á þeim 

sviðum sem valin eru. Þannig er hægt að móta 

árangursríka framtíð fyrir viðkomandi rekstur.

Röskun á venjum og hefðum
Karl Friðriksson

Nýsköpun handan morgundagsins

Tími

Dagurinn í dag Framtíðin

Ögrandi 

Að hjólförum undanskildum eru brotholur 

algengustu og hvimleiðustu skemmdirnar 

á malbiki. Þegar tekur að vora og snjórinn 

bráðnar eru göturnar rennblautar langtímum 

saman og þá myndast brotholurnar hver af 

annarri.

Brotholu er best lýst með myndinni hér til hliðar. 

Ein af mörgum skilgreiningum á brotholu er 

á þá leið að hún sé staðbundið niðurbrot á 

slitlagi þar sem slitlagsefni molnar sundur á 

stuttum tíma og sópast burtu þannig að hola 

með skörpum brúnum myndast. Venjulega 

stækka brotholur hratt eftir að þær byrja að 

myndast en hætta því gjarna eftir stuttan tíma.

Brotholur eru ekki séríslenskt fyrirbrigði. Þær eru 

þekktar um allan heim en eru að því er virðist 

tiltölulega algengari hérlendis en víðast hvar 

annars staðar. Þær stafa ekki af sliti frá negldum 

hjólbörðum eins og hjólförin (nema þá að þau 

séu orðin mjög djúp) og eru ekki bundnar við 

norðlægar slóðir þótt oft eigi veðurfar, einkum 

frost og úrkoma, drjúgan þátt í myndun þeirra. 

Oftast stafa þær af því að undirlagið stendur 

ekki sína plikt og lætur undan. En þær geta líka 

stafað af því að malbikið sé gropið, vatn frýs í 

holrúmum þess og sprengir malbikið í sundur. 

Enn ein orsök er einhvers konar veikleiki 

í slitlaginu, malbikssamskeyti eða gamlar 

viðgerðir. Holur í malbiki eru hvimleiðar því 

þær leyna oft á sér og geta valdið skemmdum 

á bílum og slysum á fólki. Þrátt fyrir talsverða 

viðleitni á alþjóðavísu hefur ekki tekist að 

útrýma holum í malbiki, en það er verðugt 

viðfangsefni. 

Óvíða eru brotholur jafn algengar og hér, en við 

vitum ekki af hverju. Þó verður að telja líklegt 

að veðurfarið eigi drjúgan þátt í því. Íslenskt 

veðurfar einkennist af stöðugum veðrabrigðum 

og votviðri eru tiltölulega algeng sunnanlands. 

Hér skiptast oft á frost- og þíðukaflar á veturna 

en erlendis er veðurfar víða stórköflóttara, 

hitinn er oft undir frostmarki langtímum saman 

á veturna, þannig að malbikið verður ekki fyrir 

sífelldum áhrifum af frostþenslum. 

Það sem við vitum um orsakir brothola er 

að langmestu fengið erlendis frá. Íslensk 

sérþekking á brotholum og orsökum þeirra er 

mjög takmörkuð og veðurfarið er aðeins ein 

af mörgum mögulegum. Þaðan af síður vitum 

við hvaða orsakir vega þyngst. Það sem upp 

úr stendur er að brotholur virðast algengari 

hérlendis en víðast hvar erlendis og íslenskt 

veðurfar er að öllum líkindum meðvirkandi 

ástæða. 

Það er löngu tímabært að efna til átaks, 

sérsniðnu að íslenskum aðstæðum, til að 

komast að því hvað veldur brotholum og 

hvernig megi koma í veg fyrir þær. Með 

nútímatækni í rannsóknum á innri gerð 

malbiks kynni jafnvel að vera mögulegt að 

breyta samsetningu malbiks þannig að það 

standist betur íslenskt veðurfar en nú er raunin. 

Holur í malbiki eru ekki vegna nagladekkja
Ólafur H. Wallevik

Malbik

Ég er rjúkandi hörund heitt og sveitt

yfir heimsborgarstrætanna kviku breitt

ég er Malbikið, kolsvart og þjakað þý

þolið í lægingu minni.

Forlátið yðar fótaskinni ...

Artur Lundkvist (1906-1991). 
Í þýðingu Magnúsar Ásgeirssonar 
(1901-1955).

Rekstur Nýsköpunarmiðstöðvar Íslands gekk í heild ágætlega á árinu 2017 og var reksturinn 

í jafnvægi, líkt og undanfarin ár. Tekjur skiptast þannig að um 50% af þeim eru sjálfsaflafé og 

kemur stærstur hluti þess frá atvinnulífinu og innlendum og erlendum rannsóknarsjóðum.  Þegar 

horft er til kostnaðar þá eru laun um 67% af kostnaði sem er í samræmi við það sem algengt er 

hjá þekkingarfyrirtækjum. Ársverk á síðasta ári voru um 82 og eru starfsstöðvar  víðsvegar um 

landið. Auk þess starfaði fjöldi meistaranema og doktorsnema um lengri eða skemmri tíma í 

fjölbreyttum verkefnum með Nýsköpunarmiðstöð Íslands.    

Heildarvelta 1.265 mkr.

Kostnaður 1.257 mkr. 

Launakostnaður 843 mkr. 

Ársreikningur Nýsköpunarmiðstöðvar Íslands er birtur á heimasíðu stofnunarinnar www.nmi.is

Lykiltölur úr rekstri 2017
 

http://www.nmi.is/

